
1 �1‑2  Ide i surat ko ha nikaw, Timoteo. Hikan ni Pablo, i apostol 
ni Jesu-Cristu. Ket gipu ta inaheg mo i panahod ko, a kona ha 

inpakatandi ko ha nikaw, ibilang taka a tahod a annak ko. Niyaen, i 
Hama tam a Dios ken i Happo tam a ni Jesu-Cristu i mangiyatad mina ha 
nikam ha kagbi na, ken kagbi na, ken talna na Dios.

Katandi mo dan a hikan i esa a apostol gipu ha inbon na Dios ken 
JesuCristu. Apo Dios man i mangisalakan ha nikitam, ket Jesu Kristu 
i tahokan ken namnamaan tam. 3  Isu i gipu na a ipeta ko manon ha 
nikaw, a kona ha inpeta ko idi inumangayak ha Masedonia. Ipeta ko a 
mappiya nu magwarak ka ha ili na Epeso, ta atoy i kappal a magitoldu 
ha sileng, a awan ha pagserbe na. Ket hikaw mina i mangsaway ha nidi, 
ket pagimakan mo hidi. 4 Ket ipeta mo ha nidi, a madiyan di mina itoldu 
i bukod di a sarsarita. Ket madiyan di bas adalan i atakdug a lista na 
appo di a nabunag dan. Ta awan ha serbe ha iday. Paketabbegan di ito. 
Ket awan makadaggap ito ha nikitam a kayat a magtungpal ha panggep 
na Dios. Makatandiyan tam mina i panggep na Dios, nu manahod kitam 
talaga.

5 Isurat ko ha nikam a kona hito, gipu ta pinanggep na Dios i paginayat 
tam. Ket maginayat kitam a tahod, nu madalus i puso tam, ken matalna i 
nakam tam, ken tahod i panahod tam. 6  Ngem atoy i kappal, ket sinumina 
dalla hidi. Ta kaykayat di i pakitabbegan ha awan pagserbe na, ngem ha 
tahod a panahod, ken madalus a puso, ken matalna a nakam. 7 Kayat di 
a magbalin a mamaestro ha Linteg na Dios, ngem awan di makatandiyan 
i kayat na kagiyan na Dios ha Linteg na. Ket awan di makatandiyan nu 
panyan di matongpal i bukod di a pagitoldu. Ta magkagi la hidi, ket 
awan di ito tungpalan.

8  Niyaen, maski nu kona hito, katandiyan tam a mappiya i Linteg na 
Dios. Basta gimetan tam a kona ha panggep na Dios. 9 Ta manakam tam 
mina a awan na inpesurat i Linteg na a pangsaway ha mappiya a tolay. 

Awan ha pangsaway na ha mappiya a totolay. Ta katandi di dan nu 
anya mina i gimetan di, nu mappiya hidi talaga. Isu, inpesurat na Dios i 
Linteg na a pangsaway na ha madukas a tolay a mekontra ha kinappiya, 
ken awan tumulok ha linteg. Hidi a awan makidios ken mahagliwat 
a hidi. Hidi a masegkat ha inbon na Dios ken magulew ha kayat na 
Dios. Hidi a magpatay ha hama di, onu hena di. Hidi a mahagbuno. 
10 Hidi a mangibabbey. Hidi a maggarem ha kakalan di a lallaki. Hidi a 
magsibrong ha annak. Hidi a magswitik ken magsileng ha kari di. Isu, 
inpesurat na Dios i Linteg na ha maski nu heya a tolay a magsenti ha 
tahod a pagitoldu na Dios. 11 Ket i pagitoldu na aye i naggipu ha Baheta 
na a intalak na ha nikan, penu ibaheta ko. Ket mappiya ide a Baheta, ta 
mepakatandi na i kinaamakan ken kinappiya na Dios.

12‑13  Magyamanak ha ni Jesu-Cristu a Happo tam. Ta hikuna i 
mangpapigsa ha nikan ha ide a tarabaho ko. Oni, magyamanak ha 
nikuna. Ta maski nu sinenti ko ni Jesu-Cristu idi, ken linimad ko, ken 
linoko ko hikuna idi, kinagbiyan na ak paman na Dios. Ta awanak 
nanahod idi, ket awan ko dod katandi i ginimigimet ko. Ngem niyaen, 
inbilang na ak a mapagtalkan, a inayagan na ak a magserbe ha nikuna. 
14 Dakkal unay i kagbi na Dios ha nikan, a binigu na i nakam ko, penu 
manahodak ha nikuna. Ket pinagbalin na ak a magayat ha kakalan 
ko a tolay, a kona ha pinagayat na. Kona hito i kinabalin tam, gipu ha 
pinnakipagisesa tam ha ni Jesu-Cristu.

15 Niyaen, kakabsat, atoy i pagkagi tam, a “Inumangay ni Jesu-Cristu 
ha lutak aye, penu isalakan na i totolay a magliwat.” Ket tamos i pagkagi 
tam aye, a panahodan ken usigan tam mina. Ket manahodak ha dento, 
ta hikan i kadukasan ha ngamin a magliwat. 16  Ngem uray nu kona hito 
i liwat ko, kinakagbiyan na ak, penu mepaenta na i pinaganus na, a 
awan ha kahad na. Ta nu maenta na sabasabali a tolay i kagbi na Dios ha 
nikan, maski nu hikan i kadukasan a magliwat, sigurado a makatandiyan 
di a kagbiyan na bila hidi. Ket manahod mina hidi, a makapadas bila hidi 
ha biyag a magnanayon.

17 Deyawan tam i Dios hanggan awan ha kahad. Ta hikuna la i Dios, 
ken Hari a awan a matay ken awan a maenta. Madeydeyaw hikuna ha 
magnanayon. Oni ay!

18  Niyaen, Timoteo, annak ko, ipeta ko manon a itulos mo a magsenti 
ha pagitoldu na mangallilaw a hidi. Ta kona hito i inpapugto na Dios 
ha panglakayan a hidi ken nepakatandi di ha nikaw, a maglaban ka ha 
kinadukas, kon na. Ket ide a kagi na Dios i mangpapigsa mina ha nikaw, 
penu perpermi i pagsenti mo ha kinadukas. 19 Isu, daponan mo i panahod 
mo ken i madalus a nakam mo. Ta atoy i kappal a tolay a magpabiyan ha 
nakam di, hanggan magbalin a madukas. Ket niyaen, madadail i panahod 
di gipu ha madukas a nakam di. 20 Ket magkalan hidi ha ni Himeneyo 

ken ni Alejandro. Ha ide a Himeneyo ken Alejandro, pinabiyan ko hidi, 
a parigatan na hidi ni Satanas, penu makatandiyan di a awan mina hidi 
magkagi ha pagsenti ha Apo Dios.

2 �1 Niyaen, Timoteo, ide i gusto ko ipeta ha nikam. Ta mappiya nu 
magkararag kitam para ha maski nu heya a tolay. Ket agidan 

tam a daggapan na hidi na Dios. Ket manakam tam a magyaman ha 
pinagdaggap na. 2  Magkararag kitam para ha hari a hidi ken ngamin 
a magturay, a mappiya mina i pinagturay di, penu magbiyag kitam a 
matalna, ken penu makatulos kitam ha pagitoldu na Dios, ken penu 
makauseg kitam ha pagayatan na. 3  Mappiya nu kona hito i kararag tam. 
Ket maragsakan i Dios ha kararag a kona he. Ta hikuna i mangisalakan 
ha pakaparusaan tam. 4 Ket kayat na a mesalakan i ngamin a tolay, a 
makatandi mina hidi ha tahod. 5 Ta atoy la i esa a Dios ha ngamin a tolay. 
Ket atoy la i esa a lallaki a magrangtay ha Dios ken tolay. Ket ide a lallaki 
ni Jesu-Cristu. 6  Ta idi dinumemat i tiyempo a inbital na Dios, inyatad ni 
Jesus i baggi na a pangsaka na ha ngamin a tolay. Ket mangpatahod ito 
a kayat na Dios a mesalakan i ngamin a tolay. 7 Gipu ta kona hito i kayat 
na Dios, pinaangay na ak ha tolay a hidi a bakkan a Judyo. Isu, hikan i 
apostol na. Tahod ito agay, ta awanak magsileng. Ta pinaangay na ak, 
penu itoldu ko i kinatahod na Dios, ken penu manahod mina hidi.

8  Niyaen, Timoteo, ide pala i gusto ko ipeta ha nikam. Nu 
makipaggimong kam a manmanahod, magkararag mina i lallaki a hidi. 
Oni, basta madalus i nakam di, ken meyuyad di i kamat di ha Dios a awan 
ha englan di, onu tabitabbegan di. 9‑10 Ket ha babbey a hidi, mappiya nu 
mapadibbi hidi, ket katandi di nu panyan di a tennonan i baggi di. Ket 
makatandiyan di mina i tahod a pagpainamakan di. Ta awan pagserbe 
nu kanayon hidi a magsuhod ha buk di. Ket awan ha pagserbe ha 
mangina unay a hamet, onu mangina unay a mannek, o maski nu balitok 
i pangdekorasiyon di. Ta bakkan a dagento i tahod a pagpainamakan 
na babbey, nu awan i mappiya a ugali. Ta mappiya mina i gimetan na 
babbey a hidi, nu tahod i panahod di ha Dios. 11 Ket nu makipaggimong 
kam, mappiya nu mapadibbi i babbey a hidi, a awan hidi magkagi. Ta 
matulok mina hidi a magadal. 12  Awan ko ipalobus a mangitoldu i babbey 
a hidi, onu turayan di i lallaki a hidi. Ta masapul a awan hidi magkagi. 
13  Ket ipeta ko ito, ta idi ginimet na Dios i tolay, i palungo a ginimet na i 
esa a lallaki a ni Adan. Sa, ginimet na Dios i esa a babbey a ni Eba, ket 
umunod. 14 Ket bakkan a ni Adan i naallilaw ni Satanas, nu awan i babbey 
aye. Isu, i babbey aye i nagpalungo a nagliwat ha Apo Dios. 15 Niyaen, 
gipu ta kona hito, marigrigatan i babbey a hidi ha pagyenak di. Ta kona 
ha parusa di ito. Ngem uray nu kona hito, daggapan na hidi na Dios ha 
pagyenak di. Basta awan hidi mapangas, ken tumulos hidi a manahod 
ken magayat ha Happo di a Dios, ken awan hidi sumina ha nikuna.

3 �1 Niyaen, Timoteo, sigurado ide a pagkakagi a isurat ko ha nikam, a 
“Maski nu heya a masor a maging pastor ha kapilya, mappiya ito, ta 

mappiya ide a tarabaho,” kon na. 2  Ket masapul a awan ha pakaliwatan 
na pastor heya. Esa la mina i kabanga na. Ket katandiyan na mina a 
magurnos ha nakam na, ken magturay ha baggi na, penu awan na 
ipalobus i baggi na a makaliwat. Ket katandiyan na mina a magrespitar 
ha sabasabali a tolay. Ket katandiyan na mina a mangitoldu. 3  Ket 
masapul a awan hikuna magbartek onu maingal. Imbes na, maanus mina 
hikuna, ket awan a makitabbeg. Ket awan mina a korinat i korsunada 
na. 4 Metoldu na a mappiya i pamilya na, ket mapagtongpal na mina a 
matalna i annak na a hidi. 5 Ta nu awan na makatandiyan a magdaggap 
ha bukod na a pamilya, awan na kaya a magdaggap ha kakalan na a 
tolay a sakop na Dios. 6  Masapul a naalay dan hikuna a nanahod. Ta nu 
bigu pala hikuna a nanahod, baka pumangas hikuna. Ket hukoman na 
hikuna na Dios a kona ha pinanghukom na ha ni Satanas, idi pinumangas 
hikuna. 7 Ket masapul a madedeyaw na hikuna na sabasabali a tolay, 
maski hidi a awan makidios. Ta nu awan di hikuna madeyaw, ket nu 
mabahang di hikuna, baka mapasanikiyan di ide a pastor. Ket masiluwan 
na hikuna ni Satanas ha pagsilawan na.

8  Kona bila hito ha totolay a maging kadaggap ha kapilya moy. Masapul 
a mappiya bila i ugali di, ket mapagtalkan mina hidi. Ket awan mina 
hidi magduwaduwa. Ket awan mina hidi magbartek, onu magswitik a 
mangalap ha korinat. 9 Ket masapul a perpermi i pagdapon di ha nakam 
di a nadalus, penu makatandiyan di i kayat na Dios a ipaenta, a medilan 
ha ni Cristu Jesus. 10 Ket ha palungo a magbalin hidi a kadaggap na 
kapilya moy, masapul a padasan moy hidi, penu makatandiyan moy i 
ugali ken nakam di. Ket nu mappiya hidi, makatulos hidi a magserbe ha 
kapilya. 11 Ket kona bila hito ha babbey a hidi a magserbe ha kapilya. Ta 
mappiya mina i ugali di. Ket awan mina hidi magsalawasaw. Ket maurnos 
mina i nakam di. Ket mapagtalkan mina hidi ha ngamin a tarabaho di.

12  Isu, ha maski nu heya a magbalin a kadaggap na kapilya, masapul 
a awan hidi magkasedding ha kabanga di. Ket masapul a metoldu 
di a mappiya i bukod di a pamilya. 13  Ket nu mappiya i pinagserbe 
di, magunggunaan hidi ha mappiya a kasasaad, ken kalintegan a 
mangipakatandi ha panahod di, a naggipu ha ni Jesu-Cristu.

14 Timoteo, i namnama ko i umangayak ha nikam ha sigida. Ngem 
isurat ko ide, 15 ta maski nu mataktakak, atoy mina ha nikam ide a surat 
a pangipakatandi nu panyan na ugali tam ha sakop na Dios. Ta hikitam 
man i annak na, ken paghenan na Dios a kebbiyag a magnanayon. Ket 
intalak na ha nikitam i pagitoldu na, penu daponan tam ken ipakatandi 
tam i pagitoldu na ha sabasabali a tolay. 16  Agay, tahod a mangina unay i 
pagitoldu na Dios ha nikitam:

a “Naging tolay ni Cristu Jesus, ket nagpaenta ha lutak aye. Ket 
pinatahod na Espiritu na Dios a malinteg hikuna. Ket inaguman 
na hikuna na anghel a hidi. Ket niyaen, nebaheta hikuna ha maski 
nu heya a tolay; maski hidi a bakkan a Judyo. Ket manahod hidi 
ha nikuna. Ket niyaen, neyunek ni Cristu Jesus ha langit, ket 
magturay hikuna ha henan na Apo Dios.”

4 �1 Niyaen, kakabsat, nepakatandi na Espiritu na Dios a dumemat 
nokkan i dilokod a tiyempo, ket atoy i kappal a tolay a tumallekod 

ha panahod di, a umuseg hidi ha pagitoldu na dimonyo a hidi ken 
manahod hidi ha silisileng na dimonyo. 2  Ket atoy nokkan i kappal a 
magitoldu a mahagsileng. Hidi man i masaket ha nakam di, hanggan 
awan hidi ha saniki. Ket awan di katandiyan i mappiya ken madukas. 
3  Ket itoldu di a madi i mangabanga. Ket madi i magkan ha kalakalase 
a kanan, kon di. Ngem madi man i pagitoldu di, ta Dios i namarsuwa 
ha dento, para nikitam a manahod ken makatandi ha kinatahod na. Ket 
pinanggep na Dios a mangalap kitam ha ngamin a pinarsuwa na. Basta 
magyaman kitam ha nikuna. 4 Ta mappiya i ngamin a pinarsuwa na Dios. 
Ket madi nu ipeta tam a madukas. Imbes na, magyaman kitam ha Dios ha 
ngamin a iyatad na ha nikitam. 5 Ta pappiyaan na ito, nu kararagan tam. 
Ta kona a mebukod ito ha pagserbe na Dios, gipu ha kararag tam ken 
kakkagi na Dios.

6  Niyaen, Timoteo, nu kona hito i pagitoldu mo ha kakabsat tam, 
magbalin ka a mappiya a tagabu ni Cristu Jesus. Ket pumigsa ka ha 
panahod mo, gipu ha kinatahod ken mappiya a pagitoldu a usegan mo.

7 Adiyowan mo i estoriya a hidi a awan serserbe ken awan maggipu 
ha Dios. Tolduwan mo i baggi mo a makidios. 8  Mappiya nu tolduwan 
tam i baggi tam ha madaggi a tarabaho, penu pumigsa i baggi tam. 
Ngem mas mappiya nu tolduwan tam i baggi tam ha pagayatan na Dios, 
ta magpatalna ito ha kasasaad tam ha yenan a tiyempo, ken maski ha 
tiyempo nokkan, a maghen kitam ha langit.

9 Niyaen, tahod ide a pagkakagi tam. Ket tahodan tam mina, a 
10 “Tumulos kitam a magtarabaho, ken magattam kitam ha rigrigat, 
gipu ta perpermi i namnama tam ha kebbiyag a Dios a mangisalakan 
ha ngamin a tolay. Ket nangruna a mahagisalakan hikuna ha tolay a 
manahod ha nikuna.”

11 Niyaen, Timoteo, ibon mo ken itoldu mo idagende a bagbagay. 12  Ket 
pabiyanan mo nu malimed ka gipu ha kinaolitaw mo. Ta awan makpal i 
idad mo. Ngem awan ka mina masaniki, nu awan ka a magtarabaho ha 
perpermi, penu ahegan di ka ha ngamin a gimetan mo, ken ha kakkagi 
mo, ken pagayat mo, ken panahod mo, ken kinappiya mo.

13 Niyaen, hanggan ha pagdemat ko nokkan, magbasa ka ha kakkagi 
na Dios ha nidi a manahod. Ket magibaheta ken magitoldu ka megipu 

1 Timoteo 3​, ​4	 466�  

The New Testament in Agta, Dupaninan of the Philippines; 1st ed. 2002; © Wycliffe Bible Translators, Inc.



ha ni Jesu-Cristu. 14 Awan mos maleptanan i pinnakabalin na Espiritu, a 
inyatad na Dios ha nikaw, idi nagpugto i mahagpugto a hidi, ken intupu na 
panglakayan a hidi i kamat di ha nikaw. Ket usaran mo i pinnakabalin mo 
aye, penu pumigsa ito ha nikaw. Ket awan lumupoy i pinnakabalin mo aye. 
15 Magtulos ka a magpadas ha dagende a pinnakabalin na Espiritu, penu 
maenta na ngamin a tolay a pumigsa i panahod mo. 16 Ket daponan mo i 
baggi mo ken pagitoldu mo. Ta nu daponan mo a kona hito, awan ka sumina 
ha Apo Dios. Ket mesalakan ka nokkan, ket mesalakan i agagum mo a hidi.

5 �1 Niyaen, Timoteo, nu atoy i esa a lakay ha kapilya moy, ket 
makaliwat hikuna, awan mos bahangan. Imbes na, mangibalakad 

ka ha nikuna ha maanus, a kona ha pangbalakad mo ha nama mo. Ket ha 
lallaki a hidi a balballik ngem ha nikaw, ibalakad mo ha nidi a kona ha 
wadwadi mo. 2  Ket ha ngamin a pagibalakad mo ha babbey a hidi, ibilang 
mos i babakat a hidi a hena mo. Ket i babbey a hidi, ibilang mo hidi a 
wadi mo. Ket daponan mo i nakam mo, penu awan ka magdukas ha nidi.

3  Hikam a manmanahod i magdaggap mina ha babbey a hidi a nabilu, 
nu tahod a makasapul hidi ha daggap. 4 Ngem nu atoy i esa a bilu, ket 
atoy i annak na, onu atoy i apo na, hidi i makatandi a mangdaggap ha 
bilu aye. Ta kona hito mina i pagsilag di ha nama ken hena ken appo 
di. Ket matalak i Dios nu kona hito i pagsilag di. 5 Makatandiyan moy 
nu tahod a nabilu i esa a babbey, ta magisesa hikuna. Ket awan ha 
magdaggap ha nikuna. Ket namnamaan na la i Dios, ket kanayon hikuna 
magkararag a makeged ha tulong na Dios. 6  Ngem nu atoy i esa a bilu, ket 
masor la hikuna ha bukod na a ragsak, agay, natay dan hikuna talaga, 
maski nu kebbiyag pala. Ta awan ha biyag na a magnanayon.

7 Timoteo, ibon mo idagento ha agum mo a hidi, penu awan ha 
pakaliwatan di. 8  Ta nu atoy ha nidi i awan magtulong ha daddakkal 
na, agay, tinumalekod hikuna ha panahod na. Ket mas madukas hikuna 
ngem ha tolay a awan makidios. Nangruna nu awan na daggapan i bukod 
na a pamilya.

9 Isu, kona ha ide mina i gimetan moy ha nabilu a hidi. Ilista moy hidi, 
penu makaalap hidi ha tulong na kapilya moy. Ket awan mos ilista i esa 
a bilu nu mapigsa pala, ken awan babakat unay. Ket masapul a naminesa 
la hikuna a nangabanga. 10 Ket katandiyan na mina na ngamin a tolay 
a mappiya i ugali na. Halimbawa, nu mappiya i pinangpadakkal na ha 
annak na a hidi. Oni, onu kanayon hikuna nagpadagus ha gangannaet 
a hidi. Ken nu magpadibbi hikuna ha baggi na, penu matulongan na i 
manahod a hidi ha Dios. Ken nu magtulong hikuna ha marigrigatan a 
hidi. Ken nu gimetan na i maski nu anya a kalase na kinappiya. Kona hito 
mina i babbey a bilu a ilista moy.

11 Ngem awan moy ilista idagendo a bilu a awan pala babakat. Ta 
baka dumemat nokkan i oras, ket kayat di manon a mangabanga. Ket 

babawiyan di i kari di ha ni Jesu-Cristu, penu mangabanga manon 
hidi. 12  Isu, magliwat hidi, ta awan di tungpalan i palungo di a kari ha 
nikuna. 13  Ket madukas nu maging masegkat hidi. Ket kanayon hidi a 
mamilaybilay. Ket maging mahagsalawasaw ken mannakibiyang. Baka 
ibaheta di i bagbagay a awan di mina mebaheta.

14 Isu, Timoteo, ipeta ko ha nikam a makikabanga mina idagendo a 
bilu a awan pala babakat. Ket mageyenak mina hidi, penu atoy i bukod 
di a pamilya a biyangan di. Ket mappiya nu kona hito, penu awan ha 
pakaliwatan tam ha kasenti tam. 15 Ta sayang agay, atoy i kappal a bilu 
a tinumalekod dan ha ni Jesu-Cristu. Ket niyaen, umuseg hidi ha ni 
Satanas.

16  Ipeta ko manon ha nikaw, Timoteo, nu atoy i tolay a atoy i daddakkal 
di a nabilu a babbey, hidi man i makatandi a magdaggap ha nikuna, ket 
awan pagastowan ha kapilya moy, penu makatulos kam a magdaggap ha 
bilu a hidi a tahod a magisesa.

17 Ide pala i gusto ko ipeta ha nikaw, Timoteo. Nu atoy ha kapilya moy i 
kappal a panglakayan, ket mappiya i pinagturay di, husto mina i tangdan 
moy ha nidi. Nangruna ha nidi a magagit ha pagibaheta ken pagitoldu di. 
18  Ta kona hito i nesurat ha Libro na Dios, a pangaregan tam, “Awan mos 
ikemot i baka a magdapil ha kanan moy.” Ket atoy pala a nesurat, a “Nu 
magtarabaho i esa a tolay, matangdanan mina hikuna,” kon na Dios.

19 Ket ide pala, nu atoy i esa a panglakayan, ket nu atoy i kayat a 
magpaliwat ha nikuna, awan mos temanan nu awan ha esa onu duwa i 
nangenta ha liwat na. 20 Ngem nu atoy i esa a panglakayan a magliwa-
liwat talaga, pagkagiyan mo hikuna ha saguppang na ngamin, penu 
manteng i sabali a hidi a panglakayan, ket awan hidi magliwat.

21 Niyaen, Timoteo, bonan taka a tongpalan mo i ngamin a dagende 
a insurat ko ha nikaw. Ta sistiguwan na ito na Dios ken Jesu-Cristu ken 
anghel a hidi a maturay. Ket pamagkalanan mos hidi a kagurupo moy, a 
awan mos idumduma ha maski nu anya a gimigimetan mo. 22  Awan ka 
magsigida a magtupo ha kamat mo ha maski nu heya a magserbe ha Apo 
Dios. Imbes na, magsigurado ka, ha palungo, a masunong i pinaguseg 
na ha ni Jesu-Cristu. Sa, nu makasigurado dan, itupu mo, a bendisyonan 
mo hikuna ha bendisyonan na Dios. Ngem nu itupuwan mo i esa a tolay 
ha bendisyonan na Dios, ket talaga a mahagliwat hikuna, agay, kona 
ha maalisan ka ha liwaliwat na. Ket awan mina a kona hito agay. Ta 
daponan mo mina i bukod mo a kinappiya.

23 Atoy pala esa a gusto ko ipeta ha nikaw, Timoteo. Inoman mo mina i 
balballik a arak nu magkan ka. Awan kas uminom ha dinom la. Ilaok mos 
i ballik a arak ha dinom mo, a pangpahusay ito ha tiyan ken sakisaket mo.

24 Ha kappal a tolay, magliwat hidi ha saguppang na agagum di. Ket 
malaka la a pumeta i liwat a pakaparusaan di. Ngem atoy i sabasabali a 

tolay, ket mepamen di i liwaliwat di. Ket maalay i kallapos na liwaliwat 
di. 25 Ket kona bila hito ha kinappiya na tolay. Nu atoy i mappiya a 
gimetan na esa a tolay, malaka la a pumeta i kinappiya na. Ket maski nu 
madisalad i kinappiya na, a kona ha metago, lumapos nokkan i kinappiya 
na, ket maenta tam. Ket kona hito a makatandiyan tam i agagum tam.

6 �1 Niyaen, Timoteo, ha tagtagabu a hidi a manahod ha ni Jesu-Cristu, 
itoldu mo a masapul a magdeyaw hidi ha happo di. Deyawan di a 

kona hito, penu awan a malimed i Happo tam a Dios ken pinagitoldu tam 
megipu ha Dios. 2  Ket ha tagabu a hidi a atoy happo di a manahod, awan 
mina hidi magpabiyan ha tarabaho di. Ta madi nu kagin di a awan di 
masapul a magtarabaho ha mapigsa, gipu ta maanus, kan, i happo di a 
manahod. Madi ito agay. Imbes na, magtarabaho mina i tagabu a hidi ha 
mas mapigsa. Ta tulutulongan di i kakabsat di ha panahod. Ket ayayatan 
na bila na Dios i happo di heya.

Timoteo, idagende ibaheta ken itoldu mo ha kapilya. 3  Ket nu atoy i 
magitoldu ha pagsenti ha pagitoldu na Happo tam a ni Jesu-Cristu, ken 
magsenti ha kinappiya, 4 agay, madagel hikuna, ken mapangas. I tolay 
a kona hito i masor ha pakitabbeg ken pakilaban a megipu ha kakkagi. 
Ket i pakegipuwan na dento i pagseni, pagsenti, paglimad, ken saket na 
nakanakam na tolay. 5 Perpermi i pakitabbeg na tolay a magkona hito. 
Ket maoyung i nakam di. Puros, awan ha tahod ha nidi. Ta kagin di a 
basta magpasakop hidi ha Dios, ket magin mabaknang mina hidi.

6  Tahod agay, nu manahod kitam ha Dios, mabaknang kitam dan. Ngem 
bakkan i baknang ito. Ta mabaknang kitam ha nakam tam, ken puso tam 
ken pagtalak tam. Ngem awan malla ha korinat. 7 Ta idi neyenak kitam, 
awan ha kukuwa tam. Ket nokkan nu mabunag kitam ha katay, awan ha 
mekuyog tam. 8  Isu, niyaen, nu atoy i kanan tam, ken tennon tam, kuston 
ito. Ket matalak kitam. 9 Ngem ha maski nu heya a masor a bumaknang, 
sigida a masolisog hikuna. Ket mebalud hikuna ha makpal a kasorhan na. 
Ta awan ha balle i kasorhan na heya. Ket mangpasaket hidi ha baggi na, 
hanggan maabak di hikuna, ket patayan di. 10 I pinagkasorhan ha korinat 
i pakegipuwan na ngamin a kalase na kinadukas. Ket atoy i kappal a 
tolay a sinumina ha panahod di, gipu ha pinagkasorhan di ha korinat 
a kona hito. Ket niyaen, magsaket unay i nakam di, gipu ha makpal a 
ladinget di.

11 Ngem hikaw, Timoteo, madiyan mo mina idento a ugali. Ta hikaw i 
tagabu na Dios. Ket dagdagan mo a masor ha kinalinteg ken kinappiya, 
ha panahod ken pagayat, ha kinaanus ken kinalagda na paguseg mo ha 
Dios. 12  Ket dagdagan mo a makilaban ha kinadukas, penu makauseg 
ka ha Dios. Ket dagdagan mo, hanggan perpermi a makaegkam ka ha 
biyag a magnanayon. Ta ito i intalak na Dios ha nikaw, idi kinagi mo ha 
saguppang na makpal a tolay a manahod ka ha ni Jesu-Cristu. 13‑14 Ket 

niyaen, ide i bon ko ha nikaw. Dagdagan mo a magtongpal ha Pagitoldu 
ni Jesu-Cristu. Ket daponan mo ide a pagitoldu tam, a awan mo ipalobus 
ha sabali a tolay a mangilaok ha liwaliwat na, ken bukod na a sarsarita. 
Tongpalan ken daponan mo ide, hanggan kasoli na Happo tam a ni 
Jesu-Cristu. Atoy bi i mangsistigu ha inbon ko aye. Ta atoy bi i Apo Dios 
a magpabiyag ken magdapon ha biyag na ngamin. Ket atoy bi ni Jesu-
Cristu a natured idi, a nangipeta ha tahod ha saguppang ni Gobernador 
Ponsiyo Pilato, idi pinatay di hikuna. Ket hidi i mangsistigu ha ide a 
inbon ko ha nikaw. 15 Magpasoli i Apo Dios ha ni Jesu-Cristu nokkan, 
ha pagdemat na tiyempo a nebital na. Dios i kainamakanan. Ket hikuna 
la i Mangituray ha ngamin a hari ken ngamin a magturay. 16  Hikuna 
la i pakabiyagan tam. Mapigsa i disiyag na, a awan ha makabikan ha 
nikuna gipu ha kapigsa na disiyag na aye. Awan ha tolay a makabikan a 
mangenta ha Dios. Ta nakaliwat i ngamin a tolay. Ket mapigsa i kinappiya 
na Dios, a makapatay ha maski nu heya a kelliwat. Madeydeyaw hikuna 
ha kanayon. Ket magnanayon i turay na. Oni ay!

17 Timoteo, ibon mo ha mabaknang a hidi, a awan mina hidi 
magpangas. Ket bakkan mina i kinabaknang na lutak i namnama di, 
nu awan i Dios. Ta sigida a lompas i kinabaknang na lutak. Ket Dios 
i sibubuslon a mangiyatad ha ngamin a pagragsakan tam. 18  Isu, ibon 
mo ha nidi a maggimet hidi ha mappiya. Ket magbunong mina hidi ha 
kukuwa di ha sabasabali a tolay. I ugali di mina i mangibunong. Ket 
nu kona hito, atoy ha nidi i tahod a kinabaknang. 19 Ta nu kona hito, 
sigurado a idatton na Dios i kinabaknang di ha langit. Ket awan mobos 
ito. Ket nu kona hito i gimetan di, magunggunaan hidi ha tahod a biyag a 
magnanayon.

20 Niyaen, Timoteo, daponan mo perpermi i ngamin a intalak na Dios 
ha nikaw. Ket adiyowan mo i sarsarita na tolay a awan makidios. Ta 
madukas i pakitabbeg di, ket awan ha serserbe na. Maski nu panagenan 
di ha, “Tahod a Kinalaing,” agay, madi. Ta awan ha kinalaing ha 
pakitabbeg di a kona hay. 21 Atoy dan i kappal a nanahod ha mahagsileng 
a hidi. Ket gipu ha ide, sinumina hidi ha panahod di ha Dios.

Ide la i gusto ko isurat ha nikaw. Awan dan. Kagbiyan na kam na Dios. 

